                                                                                                                                             Nacrt
Na osnovu člana  24.  Zakona o Vladi Bosansko – podrinjskog kantona Goražde ("Službene novine Bosansko – podrinjskog kantona Goražde", broj: 8/15), Vlada Bosansko – podrinjskog kantona Goražde, na svojoj redovnoj sjednici, održanoj dana ________, donosi

UREDBU

O KRITERIJIMA ZA FINANSIRANJE PROGRAMA I PROJEKATA UDRUŽENJA KOJI SE FINANSIRAJU/ SUFINANSIRAJU IZ BUDŽETA BOSANSKO – PODRINJSKOG KANTONA GORAŽDE

DIO PRVI

Član 1. 

(Predmet uredbe)

Ovom uredbom utvrđuju se opći i posebni kriteriji za finansiranje programa i projekata  udruženja koji se finansiraju/sufinansiraju iz budžeta Bosansko – podrinjskog kantona Goražde (u daljnjem tekstu: budžet), način podnošenja zahtjeva za dodjelu sredstava, način doznačavanja sredstava i nadzor nad utroškom sredstava od strane udruženja.

DIO DRUGI

Član 2. 

(Korisnici prava)

Korisnici prava po ovoj uredbi su udruženja, koji za sredstva iz Budžeta apliciraju u svrhu finansiranja/sufinansiranja projekata koji su od interesa za građane Bosansko – podrinjskog kantona Goražde (u daljnjem tekstu: Kantona) ili doprinose razvoju i afirmaciji Kantona i provode se na području Kantona.

Član 3. 

(Nosioci budžetskih sredstava)

Nosioci budžetskih sredstava u Budžetu koji su planirali finansiranje/sufinansiranje udruženja su sljedeći:
a). Vlada Bosansko – podrinjskog kantona Goražde;
b). Ministarstvo za unutrašnje poslove;
c). Ministarstvo za pravosuđe, upravu i radne odnose;
d). Ministarstvo za privredu;

e). Ministarstvo za socijalnu politiku, zdravstvo, raseljena lica i izbjeglice;
f). Ministarstvo za obrazovanje, mlade, nauku, kulturu i sport;
g). Ministarstvo za boračka pitanja;
h). Ministarstvo za urbanizam, prostorno uređenje i zaštitu okoline.


Član 4. 

(Opći kriteriji)

(1) Opći kriteriji za raspodjelu sredstava su:

a). registracija udruženja na bilo kojem nivou vlasti u Bosni i Hercegovini;
b). realizacija projekata udruženja koji su od interesa za građane Kantona ili doprinose razvoju i afirmaciji Kantona i provode se na području Kantona;
c). ekonomska ili društvena opravdanost projekta koje udruženje predlaže i sprovodi;
d). program rada za tekuću godinu sa obrazloženjem;
e). finansijski plan za tekuću godinu;
f). izvještaj o urednom finansijskom poslovanju (bilans stanja, bilans uspjeha i narativni izvještaj za prethodnu godinu);
g). finansijski izvještaj o utrošku sredstava za projekte odobrene u prethodnoj godini;
h). organiziranost i broj članova udruženja;
i). broj lica koja učestvuju u realizaciji projekata;
j). specifičnost potreba članova udruženja, odnosno populacije koju zastupaju;
k). rezultati i uspjesi na kantonalnom, federalnom, državnom i međunarodnom nivou, odnosno broj korisnika obuhvaćenih projektom.
(2) Primaoci finansijske podrške za realizaciju programa ili projekta koji nisu dostavili narativni i finansijski izvještaj o utrošku sredstava za odobreni program ili projekte za koji su imali u prethodnom periodu odobrena budžetska sredstva ne mogu biti prihvaćeni za finansiranje programa ili projekata za narednu godinu.
(3) Dokumentacija koja se treba dostaviti prilikom prijave projekata:

a). Popunjen obrazac za aplikaciju za finansiranje/ sufinansiranje projekta, koji sadrži: naziv projekta, opis problema/ potreba, kratak opis projekta, ciljevi, ciljne grupe, plan realizacije projekta, trajanje projekta, osoblje i budžet;
b). Rješenje o registraciji;
b 1). Uvjerenje iz registra udruženja izdato u vrijeme podnošenja zahtjeva, izuzev iz Registra udruženja koje vodi Ministarstvo za pravosuđe, upravu i radne odnose BPK-a Goražde, koje nosilac budžetskih sredstava pribavlja po službenoj dužnosti;
c). Uvjerenje o poreskoj registraciji - identifikacioni broj;
d). Uvjerenje o izmirenim poreskim obavezama;
e). Uvjerenje o izmirenim porezima i doprinosima za zaposlenike (ukoliko ima zaposlenika);
f). Bilans stanja i bilans uspjeha ovjereni od strane nadležne poreske uprave za prethodnu godinu i
g). Izvještaj o utrošku sredstava za projekte odobrene u prethodnoj godini.
(4) Udruženje koje nema uposlenih i neizmirenih obaveza može dostaviti ovjerenu izjavu kod nadležnog organa da nema uposlenih i neizmirenih obaveza kojom to potvrđuje.
(5) Udruženje koje je registrovano u prethodnoj godini i nije dobilo sredstva za projekte,  

            nije dužno dostaviti dokumentaciju iz stava (3) tač. f). i g)., koja se odnose na   

            ispunjavanje kriterija iz stava (1) tač. f). i g). ovog člana.

Član 5. 

(Posebni kriteriji)

Posebni kriteriji za raspodjelu sredstava definisani po oblastima su:
a). Oblast unutrašnjih poslova
1). Obilježavanje dana sjećanja na poginule pripadnike MUP-a R BiH, 

2). Obilježavanje značajnih događaja, datuma i ličnosti iz perioda odbrambeno-oslobodilačkog rata 1992-1995 na području Kantona,
3). Programi sportsko-rekreacionog i rehabilitacionog karaktera pripradnika MUP-a BPK-a Goražde,
4). Projekti sigurnosti u saobraćaju ( edukacija u bezbjednosti u saobraćaju i kulturi u saobraćaju), 

5). Projekti usmjereni na promociju i unapređenje sprečavanja i suzbijanja protivpravnih ponašanja.
b). Oblast pravosuđa, uprave i radnih odnosa
        1). Pristup pravdi,
        2). Projekti u kojima se civilno društvo uključuje u prosec kreiranja javnih politika,
        3). Projekti monitoringa i analize efekata javnih politika.
c). Oblast privrede
1). Projekti razvojnog karaktera,
2). Projekti koji doprinose razvoju turizma kroz afirmaciju i promociju kulturnog     

       identiteta,
3). Projekti za stimulisanje mladih za izučavanje starih tradicionalnih zanata,
4). Projeki za podsticaj i očuvanje starih tradicionalnih zanata,
5). Projekti kojim se stvaraju uslovi za samozapošljavanje i novo zapošljavanje.
d). Oblast socijalne politike, zdravstva, raseljenih lica i izbjeglica
1). Organiziranost i brojnost članova udruženja,
2). Veći broj članova udruženja koji imaju status osoba sa invaliditetom,
3). Specifičnost i obim potreba članova udruženja i populacije koju zastupaju,
4). Projekti realizovani u prethodoj godini, 

5). Projektne aktivnosti koje se planiraju realizovati u tekućoj godini,
6). Projekti i aktivnosti koji mogu značajnije doprinijeti unapređenju sistema socijalne ili zdravstvene zaštite

7). Projekti i aktivnnosti koji mogu značajnije doprinijeti dugoročnoj održivosti organizacija u socijalnom ili zdravstvenom sektoru,
8). Projekti i aktivnosti koji značajno doprinose poboljšanju položaja najranjivijih socijalnih kategorija stanovništva ( osobe sa invaliditetom, starije i iznemogle osobe, bolesne i bespomoćne osobe, osobe i porodice u satnju socijalne potrebe),
9). Projekti i aktivnsoti u cilju prevencije bolesti ovisnosti i toksikomanije,
10). Projekti i aktivnosti prevencije bolesti i javno-zdravsteno prosvećivanje građana,
11).  Projekti i aktivnosti promocije zdravlja i zdravih stilova života,
12).  Saradnja sa državnim institucijama, humanitarnim i drugim organizacijama u cilju obezbjeđenja pomoći za razvoj i unapređenje socijalnog i zdravstvenog sektora,
13).  Rezultati i uspjesi na kantonalnom, federalnom državnom i međunarodnom nivou,
14).  Projekti i aktivnosti koji mogu značajnije doprinijeti održivosti povratka,
15).  Broj lica-porodica direktnih korisnika projetka,
16).  Broj lica-porodica indirektinih korisnika projekta,
17).  Obezbjeđeno  sufinansiranje projekta,
18).  Projketi koji podržavaju povratak porodica sa djecom,
19).  Projekti koji finansijski ili na bilo koji drugi način podržavaju sami korisnici   projekta i povratinici,
20).  Projekti koji se posebno odnose na ranjive grupe stanovništva.
e). Oblast obrazovanja, mladih, nauke, kulture i sporta
1). Projekti unapređenja obrazovanja i profesionalnog razvoja svih sudionika odgojno- obrazovnog  procesa kroz organizovanje edukacije iz oblasti tretiranih programom edukacije koji donosi Ministarstvo obrazovanja, mladih,nauke, kulture i sporta Bosansko- podrinjskog Kantona Goražde,
2). Projekti uklanjanja različitih oblika diskriminacije i stvaranja uvjeta da svako dijete ima pristup kvalitetnom obrazovanju ( uključujući djecu sa posebnim potrebama, invalidnu djecu i pripadnike nacionalnih manjina),
3). Projekti za uspostavljanje međuregionalne i međunarodne saradnje u oblasti obrazovanja,
4). Projekti vannastavnog angažiranja učenika i studenata s ciljem njihovog uključivanja u sportske aktivnosti i afirmaciji zdravog stila života,
5). Projekti zaštite školske omladine sa invaliditetom radi njohovog lakšeg školovanja i zapošljavanja,
6). Programi rada sa talentiranim učenicima i studentima,
7). Podrška projektnim aktivnostima koje su usmjerene na informisanje mladih o zdravim stilovima života,
8). Podrška projektnim aktivnostima koje su usmjerene na informisanje mladih o suzbijanju nasilja i nedoličnog ponašanja na sportskim priredbama,
9). Podrška projektnim aktivnostima koje su usmjerene na oblasti društvenog života i slobodnog vremena mladih,
10). Podrška projektnim aktivnostima koje potiču mlade na demokratiju, toleranciju i ravnopravnost spolova,
11). Podrška projektnim aktivnostima koje imaju za cilj organizovanje  kulturnih događaja kroz sprovođenje seminara formalne i neformalne grupe mladih o upravljanju kulturnim događajima,
12). Podrška projektnim aktivnostima koje imaju za cilj akcije očuvanja, čišćenja, uređenje, unapređenja stanja i zaštite životne sredine,
13). Podrška razvoju kulture i afirmisanje kulturnih vrijednosti na području Kantona,
14). Podrška razvoju i afirmaciji tehničke kulture na području Kantona,
15). Podrška razvoju sporta, u skladu sa Zakonom o sportu.
f). Oblast za boračka pitanja
1). Pomoć u radu boračkih udruženja,
2). Poboljšanje statusa članova boračkih udruženja u oblasti zdravstvenog i stambenog zbrinjavanja,
3). Socijalna inkluzija i razvoj sporta ratnih vojnih invalida  na prostoru Kantona,
4). Učešće u obilježavanju značajnih datuma, događaja i ličnosti,
5). Obilazak porodica šehida i poginulih boraca,
6). Održavanje redovnih skupština udruženja,
7). Projekti od opšteg interesa svih pripadnika boračko- invalidske zaštite,
8). Pokretanje promotivnih kampanja,
9). Projektima koji uključuju volonterski rad građana u projektnim aktivnostima će biti pružena dodatna prednost,
10). Projekti od opšteg interesa koji se odnose na izradu i ugradnju spomen- obilježja i njihovoj zaštiti,
11). Projekti kulturno- historijskog i edukativnog značaja.
g). Oblast urbanizma, prostornog uređenja i zaštite okoline

1).  Projekti i programi zaštite okoliša i očuvanja prirodnog bogatstva i održivog razvoja,
2).  Prilagođenost predloženog projekta potrebama invalidnih skupina,

Član 6.

(Zahtjev  za dodjelu sredstava)

(1)Zahtjeve za dodjelu sredstava  udruženja dostavljaju nosiocima budžetskih sredstava sa dokazima iz kojih se vidi ispunjenost opštih i posebnih kriterija.

(2)Nocioci budžetskih sredstava svojim pojedinačnim aktima u skladu sa ovom uredbom odlučuju o rasporedu sredstava na svojoj poziciji.

(3)Sredstva iz Budžeta za finansiranje/sufinansiranje programa i projekata udruženja dodjeljuju se na osnovu javnog poziva koji raspisuje nosilac budžetskoh sredstava za svaku budžetsku godinu.

(4)Javni poziv iz stava (3) ovog člana objavljuje se na internet stranici Bosansko – podrinjskog kantona Goražde i u najmanje jednim novinama visokog tiraža koja se distribuiraju na području cijele Bosne i Hercegovine.

DIO TREĆI

Član 7.

(Premijer, predsjedavajući/ća Skupštine i ministar finansija)

Nosioci budžetskih sredstava odlučuju o rasporedu svojih sredstava, s tim što premijer, predsjedavajući/ća Skupštine i ministar finansija mogu donositi odluke o dodjeli sredstava iz svih oblasti navedenih u ovoj uredbi.

Član 8.

(Izuzetci)

(1) Finansijska sredstava, u skladu sa ovom uredbom, mogu se odobriti pojedincima: 

a). ukoliko svojim angažmanom, po određenom projektu doprinose razvoju i afirmaciji Kantona (npr. nabavka i podrška štampanja knjiga i literature, organizovanje  izložbe,  podrška izradi magistarskog ili doktorskog rada, naučnog projekta i drugi);

b). ako su u stanju socijalne potrebe;

c). za liječenje i zdravstveno zbrinjavanje;

d). podrška sportskim aktivnostima;

e). u drugim opravdanim slučajevima.

(2) Političke partije, organizacije i udruženja se ne mogu finansirati.

DIO ČETVRTI

Član 9. 

(Doznačavanje sredstava)

Doznačavanje sredstava odobrenih Budžetom korisnicima iz ove uredbe vrši se u skladu sa operativnim planovima i raspoloživim sredstvima u Budžetu.

Član 10.

(Izvještaj o namjenskom utrošku sredstava)

(1)Ministarstvo za finansije će izraditi standardni obrazac za dostavu narativnog i finansijskog izvještaja.

(2)Korisnici sredstava iz ove uredbe dužni su za sve aktivnosti dostaviti izvještaj o namjenskom utrošku sredstava dioznačenih iz Budžeta u roku od 15 dana od realizacije projekta ili aktivnosti sa odgovarajućom dokumentacijom.

Član 11.

(Nadzor)

Redovan nadzor nad utroškom sredstava vrši nosilac budžetskih sredstava i budžetska inspekcija Kantona po zahtjevu davaoca sredstava ili u okviru svojih redovnih inspekcijskih nadzora nad utroškom budžetskih sredstava.

Član 12. 

(Ostala pitanja)

Pitanja koja se odnose na formiranje komisije za provođenje Javnog poziva, kao i postupak po Javnom pozivu, iz člana 6. stav (4) utvrđuje se pravilnikom koji donosi rukovodilac nosioca budžetskih sredstava.

DIO PETI

Član 13. 

(Stupanje na snagu)

Ova uredba stupa na snagu osmog dana od dana objavljivanja u „Službenim novinama Bosansko – podrinjskog kantona Goražde“.

Broj:                                                                                                                   P R E M I J E R

Goražde, 

                                                                                                                             Emir Oković

O B R A Z L O Ž E NJ E

I PRAVNI OSNOV

Pravni osnov za donošenje Uredbe o kriterijima za finansiranje programa i projekata  udruženja koji se finansiraju/sufinansiraju iz budžeta Bosansko – podrinjskog kantona Goražde, sadržan je u odredbi člana 24. stav 1. Zakona o Vladi Bosansko – podrinjskog kantona Goražde, gdje je utvrđeno da se Uredbom uređuju najvažnija pitanja iz nadležnosti Vlade Kantona, bliže uređuju odnosi za sprovođenje zakona, obrazuju stručne i druge službe Vlade Kantona i utvrđuju načela za unutrašnje ustrojstvo organa Kantona.
II RAZLOZI DONOŠENJA

Ministarstvo za pravosuđe, upravu i radne odnose BPK-a Goražde je u svom Programu rada za 2016. godinu u II kvartalu, planiralo donošenje Uredbe o kriterijima za finansiranje programa i projekata  udruženja koji se finansiraju/sufinansiraju iz budžeta Bosansko – podrinjskog kantona Goražde. U cilju izrade pomenute Uredbe ovaj organ je dana 02.02.2016. godine, uputio dopis ministarstvima koji su u svom programu rada planirali Tekuće transfere neprofitnim organizacijama, radi dostavljanja posebnih kriterija na osnovu kojih vrše finansiranje/sufinansiranje udruženja iz budžeta, a koji bi se ugradili u ovu Uredbu. Ministarstva koja su dostavila posebne kriterije isti su ugrađeni u predmetnu Uredbu.
Kao što je poznato okvir saradnje sa Civilnim društvom u normativno-organizacijskom smislu ne postoji. Vlada Bosansko – podrinjskog kantona Goražde je dana 28.12.2015.godine zaključila Sporazum o saradnji Vlade Bosansko – podrinjskog kantona Goražde sa NVO Sektorom. Izjave o pristupanju Sporazumu potpisala su 74 udruženja koja djeluju na području Bosansko – podrinjskog kantona Goražde. Ako se uzme u obzir da je u registar udruženja upisano 211 udrženja, može se zaključiti da je zaista  vrlo mali broj udruženja koja su aktivna. Bosansko – podrinjski kanaton Goražde nije definisao oblasti djelovanja organizacija i ciljeve Civilnog društva koja su od interesa za Kanton, odredio kriterije finansiranja i sufinansiranja potpore u radu i razvoju Civilnog društva, a sve u cilju  povećanog učešća građana u društvenim procesima.

Obzirom da u ovom segmentu nije razvijen sistem finansiranja iz budžeta, to je potrebno donijeti Uredbu u kojoj će  se definisati opšti kriteriji, te  posebni kriteriji koji će biti razvrstani po oblastima,  i na osnovu koji će se finansirati /sufinansirati neprofitne organizacije i udruženja iz budžeta Kantona
III OBRAZLOŽENJE PRAVNIH RJEŠENJA
DIO PRVI – član 1. – ovom odredbom regulisan je predmet Uredbe.

DIO DRUGI – član 2. - 6. – ovim odredbama regulisano je ko su korisnici prava, nosioci budžetskih sredstava,opći kriteriji za raspodjelu sredstava, posebni kriteriji za raspodjelu sredstava definisani po oblastima, kao i zahtjev zadodjelu sredstava.
DIO TREĆI – član 7. – 8. -  ovim odredbama regulisano je da nosioci budžetskih sredstava odlučuju o rasporedu svojih sredstava, s tim što premijer, predsjedavajući/ća Skupštine i ministar finansija mogu donositi odluke o dodjeli sredstava iz svih oblasti navedenih u ovoj Uredbi, kao i izuzetci u dodjeli finansijskih sredstava koji se mogu dodjeliti pojedincima.

DIO ČETVRTI – član  9. – 12. – ovim odredbama regulisano je doznačavanje sredstava odobrenih budžetom korisnicima iz ove Uredbe, dostavljanje izvještaja o namjenskom utrošku sredstava, te  ostala pitanja koja se odnose na formiranje komisije za provođenje Javnog poziv, kao i postupak po Javnom pozivu.
DIO PETI – član 13. – regulisano je stupanje na snagu Uredbe .
IV  OČEKIVANI EFEKTI

Donošenjem ove Uredbe stvorit će se dobar pravni osnov za učinkovitu i transparentnu dodjelu budžetskih sredstava.
V FINANSIJSKI EFEKTI

Za donošenje Uredbe o  finansiranju/sufinansiranju programa i projekata udruženja koji se finansiraju/sufinansiraju iz budžeta   Bosansko – podrinjskog kantona Goražde nisu potrebna finansijska sredstva
